
ABSTRAK 

Kajian ini bertujuan untuk memberi maklumat tentang ragam hias seni Kalong Orang 
Ulu di Belaga yang merangkumi bentuk, simbol-simbol dan motif-motifnya dalam 
konteks masyarakat Orang Ulu. Seni kraf Orang Ulu yang berasaskan Kalong 
terkandung di dalamnya falsafah dan nilai-nilai pendidikan dalam kehidupan 
masyarakatnya yang diwarisi sejak dari turun temurun. Kajian ini menggunakan kaedah 
kualitatif dengan pendekatan kajian kes. Pengkaji telah memilih daerah Belaga di 
Sarawak sebagai pusat kajian. Pemerhatian dan kajian lapangan telah dilakukan dengan 
menggunakan kaedah temu bual, rakaman gambar, rakaman audio dan analisis 
dokumen yang diperoleh daripada penulisan artikel dan jurnal-jurnal berkaitan. Analisis 
data dilakukan dengan menggunakan model interaktif oleh Miles dan Huberman. Hasil 
dapatan kajian ini menunjukkan bahawa seni Kalong Orang Ulu yang merangkumi seni 
kraf, peralatan dan binaan masih mempunyai falsafah dan simbol yang bermakna dalam 
penghayatan dan pemahaman budaya Orang Ulu selain mempunyai  nilai pendidikan 
bagi masyarakat Orang Ulu di Belaga. Perubahan sosio budaya ternyata tidak banyak 
mempengaruhi konsep penghasilannya yang masih mengekalkan sistem perwarisan 
melalui proses sosialisasi dalam masyarakatnya. Walau bagaimanapun, dari aspek 
falsafah dan kepercayaan, penghayatan nilai sudah kurang dititik beratkan kesan 
daripada kemasukan unsur-unsur budaya luar yang memungkinkan terjadinya 
pergeseran nilai dan perubahan fungsi terhadap budaya yang telah sedia ada dalam 
masyarakat Orang Ulu di Belaga. Kajian ini membawa implikasi kepada seni kraf 
Kalong dengan sistem perwarisan yang telah membentuk fungsi kekeluargaan dengan 
nilai-nilai tekun dan sabar dan diharapkan dapat menjadi sumber pengetahuan yang asas 
bertitik tolak kepada pengekalan dan pembangunan dalam warisan kebudayaan bangsa 
kita. 

ORNAMENTATION OF KALONG ORANG ULU BELAGA : THE VALUE OF 
EDUCATION IN SOCIALIZATION CONTEXT  

ABSTRACT 

The objective of research is to focus on delivering the information of Kalong Orang Ulu 
arts in Belaga which comprises of shapes, symbols and motif in the context of 
philosophy and education values within its legacy. The research is done by using 
qualitative approaches with close observation of cases. Belaga in Sarawak is chosen to 
be the center of analysis. Reasoning and survey reviews are approached throughout all 
sessions of interviewing, recording, photographing and analyzing documents from 
related articles and journals. While data analyzing is applied by using the Interactive 
Model by Miles and Huberman. The outcome of the research shows that Kalong Orang 
Ulu arts in craftsmanship, tools and shapes still possess the meaningful symbols and 
philosophy among its people in the context of cultural recognition and understanding as 
well as education values. Meanwhile, culture social changes does only little influence 
in their final products which they could retain their heritage throughout the process of 
socialization within their community. However, from the aspect of philosophy and 
beliefs, values in appreciation have been less emphasized due to external elements. This 
might happens because of conflict in their principles and changes in its functions 
towards the existence of culture among Orang Ulu in Belaga. The implication of this 
study is that, Kalong crafts inheritance system has formed a family oriented funtion  
with good values of perseverance, patient and would be the source of knowledge in 
order to preserve and develop cultural heritage of our nation.  

Pepatai   Perang  

Polystichum setiferum Nama saintifik untuk paku-pakis 

Sape’    Gitar tradisional Orang Ulu 

Sirat Kain panjang yang dililit untuk menutup bahagian sulit 
kaum lelaki sebagai fungsi seluar 

 
Sue buk   Parang tradisional yang mempunyai hiasan rambut 

Sunong Lato   Baju pahlawan 

Tavit    Tikar tempat duduk  (seat-mat) 

Tawak   Tawak 

Tebengang   Burung Kenyalang /Enggang 

Tekuket kiking  Nama motif bentuk putaran air atau lilitan 

Tenak    Kisah-kisah atau cerita lama 

Terabai   Perisai 

Tungun Belawing  Tiang mercu tanda 

Udo’    Topeng yang berupa wajah 

Uyat    Topeng yang berupa wajah raksasa 

Varanus rudicollis  Nama saintifik untuk Biawak 

BAB 1 

 

 

 

 

PENGENALAN 

 

 

 

 

1.1 Pendahuluan 
 
 

Pendidikan dalam konteks masyarakat memperlihatkan pendidikan itu adalah proses 

kebudayaan dan hanya boleh terlaksana dalam suatu kelompok masyarakat. Untuk 

memahami sesuatu masyarakat, kita perlu memahami bagaimana seni mempengaruhi 

sosial, politik dan ekonomi sesuatu masyarakat tersebut malah sesuatu bangsa dapat 

dikesan melalui perkembangan budayanya. Membangunkan potensi individu melalui 

pendidikan berkualiti adalah antara misi dasar pendidikan yang ditetapkan oleh Dasar 

Pendidikan Kebangsaan (2012).  

 

Pendidikan informal dalam keluarga dan masyarakat sebagai unsur budaya 

adalah salah satu objek kajian dalam sosiologi pendidikan. Dalam kajian ini, penyelidik 

menjadikan seni Kalong Orang Ulu sebagai bahan penyelidikan manakala nilai-nilai 

pendidikan dalam seni Kalong yang dilihat dalam konteks sosialisasi dalam kalangan 

masyarakat Orang Ulu dijadikan sebagai isu. Sosiologi sebagai salah satu ilmu untuk 

mengkaji tentang unsur-unsur budaya yang berkaitan dengan masyarakat. Proses 

sosialisasi boleh bermula dari keluarga, teman bermain, pendidikan formal, informal 

dan non-formal serta pergaulan dalam masyarakat. Ia berkait rapat dengan hubungan 

sesama manusia, manusia dengan kumpulannya, kumpulan dengan kumpulan, sama 

ada bersifat formal atau tidak formal, statik atau dinamik. 

 

 Pendidikan dalam apa jua bidang sekalipun haruslah berbentuk pengalaman 

yang bermakna. Pengalaman ini wujud melalui proses sosialisasi iaitu dari pemahaman 

tentang proses pengalihan pengetahuan, idea-idea, sikap, serta tingkah laku dari satu 

generasi ke generasi yang berikutnya. Pendidikan adalah fungsi utama untuk 

mempertahankan peradaban nilai-nilai sosial dalam kalangan masyarakatnya. Melalui 

proses pendidikan, setiap individu dalam masyarakat dapat mengenal, mewarisi serta 

menghayati segala unsur-unsur kebudayaan yang terdiri daripada nilai-nilai, 

kepercayaan serta teknologi yang diperlukan dalam sistem sosial budaya mereka. Dari 

situ mereka mempelajari intipati sosial, mempelajari tentang simbol-simbol budayanya 

serta menerapkan nilai-nilai murni yang terkandung dalam kehidupan sosialnya untuk 

dijadikan sebagai panduan dan pedoman dalam kehidupan seharian dalam masyarakat 

lingkungannya. 

1.2 Latar belakang kajian 

 

Sarawak dikenali sebagai sebuah negeri dalam Malaysia yang mempunyai etnik dan 

keturunan terbanyak di antara negeri-negeri di Malaysia. Sarawak yang mempunyai 

lebih dari 30 kumpulan etnik menjadikan Sarawak sebagai sebuah negeri yang unik 

dengan kekayaan budayanya yang sukar ditandingi. Kesemua etnik ini mempunyai 

bahasa, kebudayaan dan adat resam yang diamalkan serta memiliki cara hidup yang 

berbeza dan tersendiri. Seperti mana masyarakat Melayu, Cina, India dan yang lain-

lainnya, masyarakat yang berbilang bangsa ini mewujudkan budaya masyarakat yang 

pelbagai. Kepelbagaian itu bukan sahaja dari cara kehidupan seharian mereka malah 

wujudnya pelbagai bahasa, adat resam, amalan seharian, pemakanan, cara berpakaian 

dan sebagainya. Dalam kelangsungan hidup bermasyarakat, kelompok masyarakat ini 

cuba untuk menyesuaikan diri dengan keadaan dan suasana persekitaran mereka tanpa 

menjejaskan sistem etnik mereka sendiri. 

 

Masyarakat Orang Ulu di Sarawak adalah sebuah kelompok masyarakat yang 

terdiri daripada beberapa kumpulan etnik. Identiti masyarakat Orang Ulu ini dapat 

difahami melalui hasil kraf tangan mereka yang terdiri daripada kraf anyaman, kraf 

perhiasan manik, ukiran serta lukisan tradisi. Kajian ini difokuskan kepada ragam hias 

Kalong Orang Ulu iaitu dari aspek pendidikan informal yang dilalui oleh tukang kraf 

dalam masyarakat Orang Ulu di kawasan Belaga yang dilihat dalam konteks sosialisasi. 

Pemilihan tukang kraf masyarakat Orang Ulu dalam kajian ini adalah berdasarkan 

kepada latar belakang pendidikan informal yang dilalui oleh para tukang dalam proses 

mempelajari seni kraf Kalong Orang Ulu yang memainkan peranan utama dalam 

mempengaruhi kesinambungan seni Kalong yang diwarisi dari generasi ke generasi 

dahulu sehingga sekarang. Seni kraf tradisional yang dihasilkan oleh tukang kraf dalam 

masyarakat Orang Ulu mempunyai norma, falsafah dan nilai-nilai pendidikan tidak 

formal dalam budaya masyarakat Orang Ulu secara keseluruhannya. Pemilihan seni 

Kalong Orang Ulu dalam penyelidikan ini adalah kerana pengkaji menyedari bahawa 

kewujudan ragam hias Kalong pada masa kini masih kurang diberi perhatian yang 

mendalam oleh masyarakat Orang Ulu sendiri. Selain itu, tradisi lisan dalam 

penyampaian maklumat oleh masyarakat Orang Ulu sejak zaman dahulu 

memungkinkan kewujudan ragam hias Kalong Orang Ulu mudah dilupakan kerana 

tiada maklumat dan catatan bertulis yang tepat dan mendalam. 

 

Mengulas mengenai ucapan mantan Ketua Setiausaha Kementerian 

Pelancongan dan Kebudayaan Malaysia, Datuk Tengku Alaudin Tengku Abdul Majid 

dalam Jeffrey Jalong (2001), mengatakan bahawa seni ukiran Kalong merupakan salah 

satu daripada warisan kesenian yang dimiliki oleh masyarakat Orang Ulu yang telah 

diwarisi sejak turun-temurun daripada nenek moyang mereka sehingga ke hari ini. 

Seterusnya, menurut Penasihat Kebangsaan Orang Ulu (OUNA) Cawangan Bintulu, 

Encik Peter Jalong ketika dihubungi oleh Akhbar Utusan Borneo bertarikh 19 

november 2016 yang mengulas berhubung etnik Orang Ulu di bahagian Bintulu, 

menjelaskan bahawa Orang Ulu merupakan antara kaum yang kuat serta mempunyai 

identiti diri yang jelas seperti kaum Dayak lain menjadikan budaya Orang Ulu kekal 

asli dan unik. Tambahnya lagi, selaku Penasihat Kebangsaan Orang Ulu (OUNA) 

Cawangan Bintulu, beliau berharap agar kebudayaan serta tradisi Orang Ulu dapat 

diketengahkan melalui pelbagai acara bagi memastikan ianya untuk terus kekal 

terpelihara seterusnya dapat diwariskan kepada generasi muda. 

Dalam usaha memelihara dan memartabatkan seni Orang Ulu khususnya di 

kawasan daerah Belaga, menurut Ahli Dewan Undangan Negeri (ADUN) N.66 Murum, 

Encik Kennedy Chukpai Ugon, sebanyak RM15 Juta telah diluluskan bagi bertujuan 

untuk menaik taraf Tapak Pesta Apau Koyan yang bertempat di daerah Sungai Asap 

Belaga. Peruntukan ini merupakan salah satu daripada usaha kerajaan untuk membantu 

dalam memartabatkan seni dan warisan budaya masyarakat Orang Ulu di Sarawak. 

Beliau berkata, peruntukan yang telah diluluskan ini bertujuan untuk mewujudkan 

Tapak Warisan Seni Budaya yang akan dijadikan sebagai Mercu Tanda di penempatan 

baru Sungai Asap Belaga, Sarawak. Selain itu beliau berharap generasi muda dapat 

mempelajari seni kraftangan serta budaya dalam mengekalkan identiti unik mereka 

terutama dari segi budaya dan kesenian kerana ia merupakan identiti terpenting 

komuniti masyarakat Orang Ulu. Beliau berkata demikian semasa merasmikan Majlis 

Perasmian Pesta Apau Koyan 2019, di Tapak Pesta Apau Koyan, Belaga, Sarawak. Di 

samping itu, beliau berharap agar acara pesta tersebut dapat dimasukkan dalam 

Kalendar Pelancongan Negeri Sarawak. 

 

Bab ini menjelaskan mengenai kebudayaan masyarakat Orang Ulu di Sarawak 

melalui salah satu seni tradisinya iaitu seni Kalong. Dalam penciptaan sesebuah karya 

seni tradisi sesebuah masyarakat, pastinya tidak dapat dipisahkan dari aspek rupa 

bentuk, nilai formalisme, fungsi, nilai-nilai pendidikan serta falsafahnya dari perspektif 

budaya dan kepercayaan masyarakat pendukungnya. Seni Kalong Orang Ulu selain dari 

aspek estetikanya, makna dan nilai ritualnya juga tidak boleh diabaikan kerana 

disebalik rupanya yang tersurat, wujud kandungan isinya yang sarat dengan 

penghayatan nilai-nilai pendidikan dan falsafah dari perspektif budaya serta 

kepercayaan masyarakat Orang Ulu. Justeru, kajian ini diharapkan dapat menjadi titik 

tolak bagi pengkaji serta masyarakat luar dalam mengenal kebudayaan dan kepercayaan 

masyarakat Orang Ulu untuk generasi zaman sekarang. Melalui kajian ini diharapkan 

dapat menjelaskan mengenai seni Kalong dalam konteks masyarakat Orang Ulu secara 

keseluruhannya. 

 

Pengetahuan mengenai seni tradisi sesebuah kaum lain adalah penting dalam 

konteks masyarakat yang berbilang kaum di Malaysia. Ini kerana seni dan sosial 

mempunyai hubungan simbolik untuk digabungkan sebagai satu kurikulum integrasi. 

Pendekatan sosial memerlukan kefahaman terhadap ilmu kemanusiaan dan pengalaman 

manusia manakala seni pula sebagai wadah untuk memahami pengalaman manusia 

dengan lebih baik. Dalam konteks seni budaya, pengetahuan dan kemahiran dalam seni 

tradisi yang dimiliki menggambarkan identiti dan jati diri bangsa kita. Hal ini mungkin 

boleh menjadi asas dan peluang kepada sistem pendidikan kita dalam 

mempertimbangkan tentang kurikulum intergrasi sesuai dengan perkembangan global 

masa kini. 

1.3 Pernyataan Masalah 

 

Warisan seni budaya merupakan lambang jati diri sesebuah bangsa yang memaparkan 

ketinggian tamadun bangsa pencipta seni tersebut. Masyarakat kita menyedari akan 

kepentingan kesenian dalam kehidupan, namun tidak ramai yang mengetahui betapa 

pentingnya memelihara warisan kesenian ini dari pupus. Berasaskan latar belakang 

kajian, maka pernyataan masalah dalam kajian ini yang penting untuk diketahui adalah 

mengenai ragam hias Kalong Orang Ulu. Ragam hias Kalong masyarakat Orang Ulu 

adalah berbeza dengan ragam hias milik masyarakat Dayak yang lain. Perbezaan ini 

amat ketara dari segi bentuk, corak dan kehalusannya. Selain itu, Kalong juga berbeza 

berdasarkan kepada latar belakang faktor sejarah, kepercayaan, keagamaan serta status 

sosial dalam kumpulan masyarakat seterusnya nilai-nilai budaya sesebuah kaum 

masing-masing.  

 

Kajian ini diharap mampu menjelaskan sedikit sebanyak mengenai ragam hias 

Kalong Orang Ulu secara menyeluruh kerana kajian yang mendalam berkaitan seni 

Kalong Orang Ulu masih amat terhad dan terbatas.  Walaupun penggunaan seni Kalong 

dalam masyarakat Orang Ulu pada masa kini kembali dikormersilkan, kenyataannya 

karya seni Kalong ini semakin tidak dipandang serius oleh golongan muda masa kini. 

Perkara ini turut diakui oleh pemimpin dari kalangan masyarakat Orang Ulu sendiri 

iaitu Ahli Dewan Undangan Negeri (ADUN) Telang Usan, Dennis Ngau yang 

mengatakan bahawa tidak ramai generasi muda dari etnik Orang Ulu yang 

berkemahiran menghasilkan kraf tangan dengan menggunakan sumber asli Sarawak. 

Kemasukan unsur-unsur budaya luar atau transformasi budaya ke dalam kehidupan 

masyarakat Orang Ulu di Sarawak menyebabkan terjadinya perubahan-perubahan 

secara langsung dan tidak langsung dalam kehidupan mereka. Hal ini memungkinkan 

terjadinya pergeseran nilai dan perubahan fungsi terhadap budaya yang telah sedia ada 

seperti yang berlaku pada kesenian Kalong Orang Ulu. 

 

 Menteri Pengangkutan Sarawak, Datuk Lee Kim Shin juga turut menyatakan 

kebimbangannya mengenai kepupusan seni dan budaya warisan Orang Ulu jika semua 

pihak termasuk pertubuhan bukan kerajaan (NGO) tidak mengambil inisiatif dalam 

usaha memelihara warisan budaya Orang Ulu yang semakin hilang. Beliau menyeru 

dan menyarankan agar semua pihak berusaha untuk memelihara dan 

mendokumentasikan kumpulan etnik di Sarawak dalam usaha mengekalkannya supaya 

dapat diwarisi oleh generasi pada masa hadapan. Menurut beliau, jika usaha sebegini 

tidak dilakukan, warisan budaya bangsa seperti bahasa sukuan, puisi rakyat, adat resam 

dan budaya etnik Orang Ulu di Bumi Kenyalang dijangka akan lenyap begitu sahaja.  

 

 Keaslian dan kemurnian seni tradisi Kalong Orang Ulu yang turut dilihat dari 

aspek penghayatan makna dan falsafahnya turut berubah seiring dengan peredaran 

zaman dan tidak diketahui oleh generasi muda dalam kalangan masyarakat Orang Ulu 

itu sendiri apatah lagi masyarakat luar. Dalam konteks masyarakat Orang Ulu 

tradisional, setiap karya seni Kalong yang dihasilkan itu mempunyai ‘jiwa’ yang dilihat 

sebagai sebuah medium untuk menyampaikan sesebuah pesanan kepada masyarakat. 

Hal ini kerana melalui seni Kalong elemen adat, budaya dan kepercayaan Orang Ulu 

akan terlihat dan diketahui.  

  

Sosialisasi adalah proses seumur hidup. Dalam masyarakat tradisi, nilai-nilai 

pendidikan berlaku melalui proses sosialisasi. Kebudayaan manusia dapat dipindahkan 

daripada satu generasi kepada generasi yang lain melalui pendidikan informal. 

Pendidikan informal dalam keluarga dan masyarakat sebagai sebuah unsur budaya 

adalah salah satu objek kajian dalam sosiologi pendidikan. Idea-idea, nilai-nilai 

pendidikan serta pola-pola tingkah laku yang menyatukan masyarakat akan terus kekal 

walaupun ahli-ahlinya silih berganti. Menurut Sudiapermana (2009), pendidikan 

informal tidak mempunyai perakuan dalam bentuk sijil atau dokumentasi. Keadaan ini 

menimbulkan masalah kerana proses pembelajaran cenderung berjalan sepertimana 

adanya. Ilmu dan kemahiran tidak dapat dipelajari secara sistematik kerana masalah 

kekurangan dokumentasi dan sumber untuk mendapatkan maklumat dan akhirnya 

dilupakan. Perkara ini menyukarkan proses pemindahan ilmu. Penerapan identiti 

tradisional akan terhakis sekiranya tiada kelangsungan dalam proses pendidikan 

informal. Menurut Fatimah Ali (1995), identiti sangat penting dalam penciptaan 

sesebuah karya kerana ia melambangkan pengenalan kepada masyarakat yang 

menciptanya.  

1.4 Objektif Kajian 

 

Objektif kajian ini adalah bertumpu kpd 4 dibawah: 

 

1.  Mengenal pasti bentuk ragam hias seni Kalong Orang Ulu. 

2.   Menjelaskan Kalong dari aspek kepercayaan, makna dan falsafah dalam konteks 

masyarakat Orang Ulu. 

3. Menjelaskan nilai-nilai pendidikan dalam kraf seni Kalong serta  

           sosialisasinya dalam masyarakat Orang Ulu di Belaga, Sarawak. 

 

 

1.5 Persoalan Kajian 

 

Merujuk kepada rumusan masalah maka persoalan masalah kajian ini adalah: 

 

1.   Bagaimanakah bentuk ragam hias seni Kalong Orang Ulu? 

2.  Bagaimanakah ciri-ciri motif Kalong Orang Ulu? 

3.  Bagaimanakah nilai-nilai pendidikan dalam kraf seni Kalong serta   

           sosialisasinya dalam masyarakat Orang Ulu di Belaga, Sarawak? 

1.6 Kepentingan Kajian  

 

Kajian ini diharapkan dapat memberikan sumbangan dalam memperkayakan ilmu 

pengetahuan berkenaan nilai dan kepentingan pendidikan informal dalam usaha 

mengekalkan ciri-ciri tradisi pada binaan serta kraf tempatan. Pemilihan para informan 

dengan kemahiran dalam bidang masing-masing merupakan antara usaha untuk 

mendokumentasikan nilai-nilai pendidikan dan kaedah pendidikan informal yang 

dilalui oleh para pengkarya dan pengusaha seni kraf Orang Ulu sehingga mampu 

meneruskan kelangsungan penggunaan Kalong pada barangan kraftangan serta binaan 

yang diperturunkan dari satu generasi ke generasi.  

 

Keupayaan masyarakat Orang Ulu menguruskan sumber-sumber seni dalam 

masyarakatnya seperti seni kraf yang mengandungi falsafah, norma-norma dan nilai-

nilai sosial adalah suatu proses pendidikan informal dalam masyarakat. Ini merupakan 

aktiviti kesenian yang terus mengekalkan cara hidupnya, sikap atau tingkah laku yang 

mengikuti kaedah-kaedah budaya dan adat serta pegangan agama yang dianuti oleh 

masyarakatnya. Nilai-nilai pendidikan melalui seni tradisi mempunyai ciri-ciri moral 

atau tingkah laku yang mengandungi falsafah serta beberapa prinsip yang bersesuaian 

dengan cara hidup masyarakatnya. Nilai yang dipraktikkan merangkumi proses 

sosialisasi dalam konteks kajian sosio-budaya yang bersifat informal. Melalui 

pendidikan informal juga dapat dikenal pasti dalam usaha membantu mengekalkan 

penggunaan ragam hias tradisional seterusnya mengangkat martabat motif seni Kalong 

antara salah sebuah motif tradisional di negara ini. Masyarakat Orang Ulu mempunyai 

ikatan sosial yang kuat dalam kehidupan masyarakatnya dan merupakan nilai tambah 

yang harus sentiasa dipelihara dan diusahakan secara lebih serius melalui sumber 

budayanya. 

 

Kajian ini juga diharapkan dapat menambah khazanah seni negara dalam bentuk 

dokumentasi yang memberi tumpuan khusus terhadap seni binaan dan kraf tempatan 

sebagai satu usaha memelihara khazanah tradisi. Selain dapat mengetengahkan dan 

menyampaikan maklumat yang tepat mengenai proses pendidikan informal yang 

berlaku, kajian ini juga diharapkan dapat memberi pemahaman pada masyarakat yang 

lain tentang penghasilan binaan dan kraf tempatan serta ragam hias Kalong Orang Ulu 

yang merupakan salah sebuah motif tradisi yang terdapat di negara ini di samping 

memperkenalkan tokoh tempatan yang mempeloporinya kepada generasi muda.  

1.7   Definisi Operational 

 

Kajian ini adalah tentang ragam hias Kalong masyarakat Orang Ulu dan nilai-nilai 

pendidikan seni kraf dalam konteks sosialisasi. Di bawah ini dikemukakan definisi 

subjek utama kajian yang dihuraikan pada bab ini mengikut kesesuaian konteks kajian 

yang dijalankan. 

  

 

1.7.1   Ragam Hias 

 

Ragam hias atau ornamen adalah bentuk dasar hiasan yang biasanya akan menjadi pola 

yang berulang dalam suatu karya kraf atau seni. Motif dan corak merupakan alat untuk 

melengkapkan ragam hias dengan cara mengatur dan menyusun apa yang ada dalam 

fikiran dan perasaan (Siti Zainon Ismail, 2018). Dalam konteks kajian ini, ragam hias 

Kalong adalah sebagai perlambangan sikap, keinginan dan lingkungan pemikiran 

masyarakat Orang Ulu. Ragam hias seperti apapun bentuknya merupakan salah satu 

tayang kepuasan rohani manusia yang tidak bisa ditawar-tawar lagi (Dedi Suardi, 

2000). 

 

1.7.1.1   Sifat Ragam Hias 

Ragam hias berdasarkan kepada elemen penciptaannya dapat dikategorikan kepada 

ragam hias geometri, flora atau tumbuh-tumbuhan, makhluk hidup iaitu yang terdiri 

daripada binatang dan manusia serta pelbagai jenis dekoratif. Motif-motif itulah yang 

digunakan sebagai penghias sesuatu yang akan dihias (Herni Kusantati, 2007). Ragam 

hias dalam konteks kajian ini adalah merujuk kepada motif Kalong Orang Ulu yang 

terdiri daripada pelbagai jenis motif dan dikelaskan kepada ragam hias naturalistik dan 

ragam hias stilistik (gaya).  

 

 

1.7.1.2    Fungsi Ragam Hias 

 

Ragam hias dalam kehidupan masyarakat tidak hanya berfungsi sebagai elemen 

penghias benda-benda seperti perkakas, peralatan, perabot serta binaan, tetapi juga 

memiliki fungsi lain seperti fungsi suci, simbolik dan fungsi sosial (Guntur, 2004). 

Dalam konteks kajian ini, ragam hias Kalong mencakupi fungsi magis dan fungsi 

simbolik, manakala fungsi sekular mencakupi elemen yang berkaitan dengan keindahan 

dan artistiknya. Ragam hias sejak dahulu kala digunakan untuk menyampaikan gagasan 

kosmologis dan metafisis dalam bentuk simbol dari generasi ke generasi (Heinz Frick, 

1994). 

 

 

1.7.2 Kalong 

 

Kalong bermaksud seni ukiran, motif atau lukisan dalam masyarakat Orang Ulu 

(Jeffrey Jalong, 2001). Ketiga-tiga aspek ini disebut sebagai Kalong iaitu yang 

berbentuk motif dekoratif yang biasanya memiliki pola melingkar-lingkar yang 

mempunyai pelbagai makna dan tafsiran dalam konsep kepercayaan dan keagamaan 

masyarakat Orang Ulu tradisional.  

1.7.3     Sosialisasi 

 

Sosialisasi didefinisikan sebagai proses penyesuaian diri individu dengan aturan yang 

terdapat dalam masyarakat serta persekitarannya iaitu dengan mempelajari kebudayaan 

fundamental dan pola kebudayaan fundamental seperti berbahasa, berkelakuan sopan, 

cara berjalan dan sebagainya. Sosialisasi dalam konteks kajian ini adalah berkait rapat 

dengan hubungan sosial yang berlaku dalam kelompok masyarakat Orang Ulu di 

Belaga iaitu proses belajar peranan, status dan nilai untuk turut serta mengambil 

bahagian sebagai peserta (participants) dalam institusi sosial (Brinkerhoff, White, 

Ortega & Weitz, 2011). 

 

 

1.7.4 Sosiologi pendidikan 

 

Sosiologi pendidikan adalah ilmu pengetahuan yang memperlajari tentang masyarakat 

secara keseluruhannya iaitu hubungan antara manusia dalam kelompok-kelompok dan 

struktur sosialnya selain mempelajari cara manusia berinteraksi antara satu sama yang 

lain dalam kelompoknya selain susunan dan keterkaitan unit-unit masyarakat atau unit 

sosial dalam suatu wilayah (Nasution, 1995). Dalam konteks kajian ini pendidikan yang 

dimaksudkan adalah pendidikan informal yang berlaku dalam keluarga dan kelompok 

masyarakat Orang Ulu di daerah Belaga. 

1.7.5  Nilai 

 

Nilai merupakan satu sistem pengetahuan dan keyakinan dalam konteks sosio-budaya. 

Masyarakat yang berbudaya pasti memiliki nilai-nilai tertentu yang dipegang. Aspek 

nilai dalam kajian ini adalah menjurus kepada kepercayaan dan agama yang 

merangkumi adat resam masyarakat Orang Ulu dan pemikiran lazimnya menjadi 

landasan utama bagi seseorang mengekalkan budaya tradisinya (Shamsul Amri 

Baharuddin, 2007:14). 

 

 

1.7.6 Sosio-budaya 

 

Sosio-budaya adalah sesuatu tata nilai yang berlaku dalam sesebuah masyarakat yang 

menjadi ciri khas masyarakat tersebut. Dalam konteks kajian ini, sosio-budaya ialah 

amalan gaya hidup dan peradaban bagi sesuatu masyarakat iaitu hubungan masyarakat 

dengan budaya seperti cara hidup, adat istiadat, adat resam, moral, kesenian, 

kepercayaan dan lain-lain yang lahir dari pegangan dan kecenderungan diri masyarakat 

Orang Ulu dalam pelbagai bidang hidup (Norfaezah Mohd Hamidin & Hasliza Talib 

(2018). 


	MUKA HADAPAN 1
	ABSTRAK DAN ISI KANDUNGAN
	ABSTRAK
	ABSTRACT
	KANDUNGAN
	SENARAI JADUAL
	SENARAI RAJAH
	SENARAI istilah
	SENARAI LAMPIRAN

	Bab1_pembetulan
	BAB 1
	PENGENALAN
	1.1 Pendahuluan


	Bab2_pembetulan
	Bab3_pembetulan
	Bab4_pembetulan
	Bab5_pembetulan
	PERBINCANGAN DAN KESIMPULAN
	5.1 Pengenalan


	RUJUKAN_pembetulan
	RUJUKAN




